
افتتاحی کلمات* پروفیسر خورشید احمد .
میرے نہایت ہی قابل احترام بزرگو، دوستو اور ساتھیو! میں آپ حضرات کو سب سے پہلے صمیم قلب سے انسٹی ٹیوٹ آف پالیسی اسٹڈیز کے اس سیمینار میں خوش آمدید کہتا ہوں۔ میں آپ سب کا فرداً فرداً ممنون ہوں کہ آپ نے ہماری دعوت پر لبیک کہا اور اس دو روزہ سیمینار میں شرکت فرمائی۔ انسٹی ٹیوٹ آف پالیسی اسٹڈیز (آئی پی ایس) عالم اسلام میں ایک نیا تجربہ ہے اور ہماری کوشش ہے کہ اسے ایک ایسا فورم (FORUM) بنائیں جہاں ملی امور، قومی معاملات نیز پاکستان اور عالم اسلام کے مسائل پر بے لاگ انداز میں غور و فکر اور تبادلہ خیال ہو سکے۔ مختلف نقطہ ہائے نظر رکھنے والے افراد جن میں یہ قدر مشترک ہے کہ وہ اسلام اور امت مسلمہ کی بہتری چاہتے ہیں، باہم مل بیٹھیں اور معروضی (OBJECTIVE) انداز میں حقائق کا مطالعہ کریں۔ ہم اختلاف سے نہ صرف یہ کہ گھبراتے نہیں بلکہ اسے خیر مقدم کہتے ہیں۔ ہم سمجھتے ہیں کہ فکری اور عملی ترقی کا راستہ اسی اختلاف سے پھوٹتا ہے جو اخلاص پر مبنی ہو۔ اس لیے اس بات کی ضرورت ہے کہ ہمارا سیاسی پس منظر جو بھی ہو، ہم ایک دوسرے کے ساتھ مل کر بیٹھ سکیں۔ جو قدر مشترک ہے اس پر کام کا کچھ منصوبہ بنا سکیں۔ جہاں ہمارے درمیان اختلاف ہے وہاں ہم ایک دوسرے کے اختلاف رائے کا احترام کرتے ہوئے اسے موقع دیں کہ وہ اپنے خیالات کا اظہار کر سکے۔ یہ وہ راستہ ہے جس سے ہم ایک روشن مستقبل تعمیر کر سکتے ہیں اور بد قسمتی سے ہماری مسلمان
سیاست میں جو تنگ نظری آگئی ہے، اس سے بھی نجات پاسکتے ہیں۔ ہم گذشتہ گیارہ سال سے کام کر رہے ہیں۔ مئی 1979ء میں یہ ادارہ APPLIED POLICY RESEARCH کے ادارے کی حیثیت سے قائم کیا گیا تھا۔ ہم نے چند متعین
*
یہ تقریر ٹیپ سے منتقل کی گئی ہے۔ (مرتب)

موضوعات پر کام کرنے کی کوشش کی ہے۔ معاشیات اور معاشی پالیسی سازی (بالخصوص اسلامی معاشیات کے پس منظر میں نئی پالیسیوں کی تشکیل)، تعلیم اور اس کی تشکیل جدید، توانائی، ٹیکنالوجی کے مسائل اور خارجہ پالیسی (جس میں پاکستان و ہندوستان کے تعلقات، پاکستان و روس کے تعلقات، مسئلہ افغانستان، پاکستان و ایران کے تعلقات جیسے موضوعات شامل ہیں) پر اب تک ہم نے کام کیا ہے۔ مستقبل میں جوں جوں اللہ تعالیٰ ہمیں وسائل اور مردان کار دے گا ہم ان
شاء اللہ دوسرے موضوعات پر بھی کام کریں گے۔
مسئلہ کشمیر : ہماری دلچسپی کا موضوع کشمیر کے مسئلہ سے ہمیں بڑی دلچسپی ہے اور سچ تو یہ ہے کہ آزادی کشمیر ہمارے دل کی پکار ہے۔ ہم نے اس مسئلہ پر ایک مسلمان اور ایک پاکستانی کی حیثیت سے غور کیا ہے۔ پہلے مسلمان کی حیثیت سے اور پھر پاکستانی کی حیثیت ہے۔ اسلامک ریسرچ اکیڈمی (کراچی) جس کے صدر مولانا سید ابو الاعلی مودودی مرحوم تھے اور مجھے اس ادارے کا پہلا ڈائریکٹر ہونے کا شرف حاصل ہے، اس ادارے کے تحت شائع ہونے والی اولین تحقیقی کتاب (1) کا موضوع مسئلہ کشمیر تھا۔ یہ کتاب نوجوان محقیق ممتاز احمد نے تیار کی تھی۔ اگرچہ اسے شائع ہوئے بیس برس گزر گئے ہیں مگر اس موضوع پر تحقیقی اعتبارسے آج بھی ایک شاہکار کتاب ہے۔ آئی پی ایس کے تحت بھی ہم نے مسئلہ کشمیر پر غورو فکر جاری رکھا۔ دو سال پہلے جب لوگ اس مسئلے کو بھولے ہوئے تھے، ہم نے کوشش کی کہ مختلف سیاسی رجحانات والے کشمیری اہل دانش اور دوسرے اہل علم کو مدعو کریں چنانچہ "مسئلہ کشمیر : کل، آج اور کل" کے موضوع پر ایک سیمینار کا اہتمام کیا گیا۔ الحمد اللہ سمینار بہت کامیاب رہا۔ اس میں بڑی اچھی تجاویز سامنے آئیں اور سیمینار کے مقالات و تجاویز کتابی شکل میں شائع ہو گئیں جو ہماری کامیاب کتابوں میں سے ایک
ہے (2)۔
:
آج سے تقریباً چھ سات ماہ پہلے ہم نے اس سلسلے میں دوسرے سیمینار کا منصو بہ بنایا۔ اس وقت ہم نے اس کا موضوع " کشمیر میں آزادی کی تحریک اور تحریک مزاحمت " تجویز کیا تھا۔ اس سیمینارسے مقصود یہ تھا کہ ایک ایسی ٹھوس چیز تیار کی جائے جس میں ہمارے شمیری بجھائیوں کی تحریک مزاحمت، بالخصوص دور جدید میں (1931 ء سے لے کر اب تک) جن مختلف

ادوار سے گزری ہے، کی مستند تاریخ آجائے تاکہ اس کی روشنی میں مستقبل کے بارے میں سوچا
جاسکے۔ یہ اللہ تعالیٰ کا فضل و کرم ہے کہ گذشتہ چند ماہ میں حالات اتنی تیزی سے بدلے ہیں کہ ہم نے اپنے سیمینار کے لیے جو موضوع منتخب کیا تھا اس کے FOCUS کو تبدیل کرنا پڑا۔ ماضی کے مطالعہ کی نسبت حال اور مستقبل کے چیلنج کو غور و فکر کا موضوع بنا دیا گیا۔ مجھے خوشی ہے کہ تمام مقالہ نگاروں اور شرکاء نے اس ضرورت کو خود محسوس کیا اور ان کے مقالات میں آپ کو تازہ صورتِ حال کی جھلک ملے گی۔ اسی طرح مستقبل کے خطرات سے نبرد آزما ہونے کے لیے کس نوعیت کی
حکمت عملی کی ضرورت ہے ، اس پہلو پر مقالات میں اظہار خیال ہو گا۔
سیمینار کا مقصد
ہماری نگاہ میں اس سیمینار کا مقصد پبلسٹی نہیں ہے تاہم اگر اس سے مسئلہ کشمیر کو کسی حد تک پبلسٹی ملتی ہے تو وہ ضمنی فائدہ ہوگا، ہمارا اصل ہدف نہیں ہے۔ ہمارا اصل ہدف یہ ہے کہ کشمیر کے سلے میں وہ افراد جو اس جدوجہد بلکہ جہاد میں فکری یا عملی طور پر کسی حیثیت سے حصہ لے رہے ہیں، وہ سر جوڑ کر بیٹھیں اور حالات کا بے لاگ جائزہ لے کر سوچیں کہ ان حالات کا مقابلہ
کس طرح کر سکتے ہیں۔ امت کی کیا ذمہ داری ہے اور اس کے ساتھ فرد کے فرائض کیا ہیں۔ سیمینار کوئی سیاسی پلیٹ فارم نہیں ہے جہاں ہمیں عوام کو پیش نظر رکھ کر بات کرنی ہے یا اپنی پارٹی کے اہداف کے حصول کے لیے کام کرنا ہے۔ ہم یہاں صرف اس لیے جمع ہوئے ہیں کہ ٹھنڈے دل سے اور عام سیاسی سطح سے بلند ہو کر اصل مسئلہ موجودہ حالات اور مقبوضہ کشمیر میں ہمارے بھائی جس صورت حال سے گزر رہے ہیں، اس کا جائزہ لیں اور غور کریں کہ آزاد کشمیر، پاکستان اور باقی عالم اسلام کی سطح پر ہم کیا کام کر سکتے ہیں۔ افراد کے کام کی نوعیت کیا ہو۔ ادارے کیا خدمات انجام دے سکتے ہیں اور حکومت کو کیا کرنا چاہیے۔
یہ کوئی سرکاری پلیٹ فارم نہیں ہے۔ ہم نے شرکاء کو مدعو کرنے میں یہ پہلو بھی پیش نظر نہیں رکھا کہ کس کا تعلق حکومت سے ہے اور کون حزب اختلاف میں شامل ہے۔ ہم سب یہاں مسلمان اور پاکستانی کی حیثیت سے مل رہے ہیں اور اس ارادے کے ساتھ مل رہے ہیں کہ اپنی سوچوں کو جمع کر کے دیکھیں کہ ہم اپنی قوم کو کیا راہنمائی دے سکتے ہیں۔ یہ امر بحث کا محتاج

کشمیر : آزادی کی جدوجہد نہیں ہے کہ قومی راہنمائی کے حوالے سے اہل دانش، ماہرین اور مدبروں پر بہت بڑی ذمہ داری عائد ہوتی ہے۔ اس ذمہ داری یا اس کے کچھ حصے کو پورا کرنے کا جذبہ، سوچ اور فکر ہی موجودہ سیمینار
کی پشت پر ہے۔
نهایت اہم مرحله
اس وقت ہم جن حالات سے گزررہے ہیں، تاریخ نے امت مسلمہ کو بالعموم اور کشمیری بھائیوں نیز پاکستانیوں کو بالخصوص ایک نادر موقع مہیا کیا ہے مگر یہ بھی ایک حقیقت ہے کہ یہ بڑا نازک لمحہ ہے۔ تاریخ ہمیں جس مقام پر لے آئی ہے ہم سب آزمائش کی کسوٹی پر گے جا رہے ہیں۔ اس لمحے صرف امکانات ہی نہیں، خطرات بھی درپیش ہیں۔ تاہم مدبر وہ ہے جو امکانات اور خطرات ہر دو کو سامنے رکھتے ہوئے راستہ نکالنے کی کوشش کرتا ہے۔
اس میں کوئی شبہ نہیں کہ ہمارے بہت سے CONSTRAINTS ہیں۔ ان میں سے بعض کا تعلق ہماری تاریخی غفلت ہے ہے۔ کچھ ہماری عسکری اور معاشی مجبوریوں کا نتیجہ ہیں۔ بعض ہماری بین الاقوامی دوستیوں اور دشمنیوں کے باعث پیدا ہوئے ہیں اور ان میں سے کچھ CONSTRAINTS ہماری اندرونی سیاسی ترجیحات سے برآمد ہوئے ہیں۔ مگر ایک مدبر کا کام یہ ہوتا ہے کہ ان ساری باتوں کو نگاہ میں رکھتے ہوئے چیلنج کا مقابلہ کرنے کے لیے راستہ نکالے۔ محض وقت کو ٹال دینا یا کسی کمزوری کی بناء پر تاریخی امکانات کو نظر انداز کر دینا بڑے خسارے کا سودا ہے۔ اس لیے میں ان لوگوں میں سے نہیں ہوں جو کہتے ہیں کہ آنکھیں بند کر کے آگے بڑھ جایے، بلکہ ہمیں آنکھیں کھلی رکھ کر آگے بڑھنے کا راستہ نکالنا ہے۔ محض وقت گزار دینا یا پچھے
ہٹ جانا وقت کا تقاضا نہیں ہے۔
غور و فکر کے چند پہلو
سیمینار میں پیش ہونے والے مقالات میں مسئلے کے قانونی، سیاسی، عسکری اور اخلاقی سب ہی پہلوؤں پر گفتگو ہوگی۔ ہمیں یہ سب پہلو پیش نظر رکھتے ہیں لیکن بحث کا آغاز کرتے ہوئے میں آپ کے غور و فکر کے لیے چند باتیں پیش کرتا ہوں ۔ میں جہاں اس رواں تاریخی مرحلے کو ایک نادر موقع اور اللہ تعالی کی طرف سے ایک بہت

بڑی نعمت سمجھتا ہوں۔ یہ بھی جانتا ہوں کہ اس کا فیصلہ چند دنوں میں نہیں ہوگا۔ یہ ایک لمبی لڑائی ہے جس کا آغاز ہوچکا ہے اور ہم اس میں NEUTRAL نہیں رہ سکتے۔ ہمیں اس میں شریک ہونا ہے، اور یہ سمجھتے ہوئے کہ اس طویل جدوجہد کے ہر تقاضے کو ہمیں پورا کرنا ہے۔ اس حقیقت کے پیش نظر ہمیں اپنے ہدف کو متعین کرنا ہے اور اسی ہدف کے حصول کے لیے حکمت عملی وضع کرنی ہے۔ یہ بھی طے کرنا ہے کہ اس حکمت عملی کی روشنی میں فوری اقدامات کیا ہیں اور طویل المیعاد اقدامات کیا ہو سکتے ہیں۔
کچھ چیزیں ایسی ہیں جو تاریخ نے ہمارے سامنے لا کر ڈال دی ہیں۔ اگر ہم ان چیزوں کو نظر انداز کر دیں اور اپنی ذمہ داری ادا نہ کریں تو ہم مجرم ہیں۔ ان میں سے کچھ چیزیں ایسی ہیں جو ابھی زیادہ نکھری ہوئی شکل میں ہمارے سامنے نہیں ہیں مگر ہمارا فرض ہے کہ ہم سوچ بچار کر کے ان
کے بارے میں بھی اپنا موقف متعین کریں، اپنے لیے راستہ نکالیں اور آگے بڑھیں۔ دوسری بات میں یہ عرض کرنا چاہتا ہوں کہ موجودہ صورت حال میں بہت سے کام ایسے ہیں جو ہمیں کرنے ہیں اور بہت سے معاملات ہیں جن میں ہمیں رد عمل کا اظہار کرنا ہے۔ ہمارے عمل اور رد عمل کے بہت سے IMPONDERABLES ہیں۔ اس پہلوے میں خاص طور پر دو چیزوں کی طرف آپ کی توجہ مبذول کرانا چاہتا ہوں۔ ہندو کے تاریخی سیاسی کردار کو سامنے رکھتے ہوئے یہ کہنا غلط نہیں ہو گا کہ کسی مرحلے پر جب اس نے محسوس کیا کہ وہ بازی ہار رہا ہے تو وہ مسئلے کو INTERNATIONALISE کرنے کی کوشش کرے گا۔ اس وقت فیصلہ آپ کا نہیں ہوگا غالباً دوسروں کا ہوگا۔ لیکن آپ اس کو نظر انداز نہیں کر سکتے۔ آپ کو اے FORE SEE کرنا چاہیے۔ اگر آپ اے FORE SEE نہیں کر سکتے تو غالباً مسئلے کی تقسیم کا حق ادا نہیں ہوگا۔ اس لیے اس DIMENTION کو ہمیں سامنے رکھنا چاہیے۔ اور پھر خدا پر بھروسہ کرتے ہوئے اپنی ممکنہ تیاری کے ساتھ، جو راستہ ہمیں بہتر نظر آئے، اسے چن لینا چاہیے۔ دوسری چیز یہ ہے کہ اس مسئلے کے بارے میں ہماری حکومت کا رویہ ایک مدت سے LUKEWARM ہو رہا ہے۔ موجودہ حکومت پیپلز پارٹی کی بے نظیر حکومت) ہی نہیں بلکہ پاکستان کی مختلف حکومتیں جو وقتاً فوقتاً بر سر اقتدار آتی رہی ہیں، سب کا رویہ ایک جیسا رہا ہے۔ مختلف اسباب کی بنیاد پر موجودہ حکومت کا رویہ شروع میں کچھ زیادہ ہی LUKEWARM رہا لیکن اب اس
رویے میں ایک مثبت تبدیلی نظر آتی ہے جس کا ہم کھلے دل سے خیر مقدم کرتے ہیں۔ جیسا کہ میں نے عرض کیا ہے آئی پی ایس سرکاری فورم نہیں ہے۔ اس سیمینار میں ہم یہ

متعین کرنے کی کوشش تو ضرور کریں گے کہ آج حکومت کو کیا کرنا چاہیے لیکن ہمارے پاس اس بات کی کوئی ضمانت نہیں ہے کہ حکومت وہ کرے جو اسے کرنا چاہیے۔ تاہم اہل دانش کی حیثیت سے ہمارا فرض ہے کہ ہم حکومت کے سامنے کچھ سفارشات رکھیں، جن پر حکومت اپنی پالیسی کے CONSTRAINTS کے باوجود عمل کر سکتی ہے۔
ایک نکتہ اور میں آپ کے سامنے رکھنا چاہتا ہوں کہ حکومت آزاد جموں و کشمیر کو ہم محض کشمیر کے آزاد علاقے کی گورنمنٹ کیوں سمجھیں۔ میری نگاہ میں اس گورنمنٹ کا اصل کریکٹر ریاست جموں و کشمیر کی آزاد حکومت کا ہے نہ محض آزاد علاقے کی حکومت کا اور دونوں میں زمین آسمان کا فرق ہے۔ ہم مختلف مجبوریوں کی بنا پر خود اپنے معاملات میں سکڑ گئے۔ کیا اس بات کا
امکان نہیں ہے کہ اس مسئلہ کو دنیا کے سامنے رکھنے کے لیے NITIATIVE الیا جائے۔ آپ کو یاد ہوگا جب شروع میں مسئلہ سیکیوریٹی کونسل میں گیا تو سردار محمد ابراہیم صاحب پاکستانی وفد کے رکن ہوا کرتے تھے۔ اس وقت بنیادی تصور یہ تھا کہ یہ صرف پاکستان کا معاملہ نہیں ہے بلکہ اس حکومت کی حیثیت ریاست جموں و کشمیر کی آزاد حکومت کی ہے مگر بعد میں ہم مسئلہ کشمیر کو اٹھانا بھول گئے۔ جب کبھی کوئی بات ہوئی تو اس میں کشمیر کے لوگوں کو کوئی مقام نہیں دیا گیا۔ آج مقبوضہ کشمیر میں جو کچھ ہو رہا ہے اور اس میں ہمیں نئے امکانات نظر آ رہے ہیں۔ یہ جموں و کشمیر کے لوگوں کا کارنامہ ہے۔ اس کے COUNTERPART کے طور پر ہمیں کم از کم اس بات پر غور کرنے کی ضرورت ہے کہ جموں و کشمیر کی آزاد حکومت کو سیاسی طور پر متحرک کیا جائے۔ اگر کچھ کمزوریاں یا CONSTRAINSTS پاکستان کے سیاسی حالات کی وجہ سے ہیں تو میری خواہش ہوگی کہ وہ بھی دور ہوں۔ اگر بالفرض یہ CONSTRAINTS دور نہیں ہو سکتے تو ان کی تلافی کی صورت نکلنی چاہیے۔
آپ کی توجہ میں اس پہلو کی طرف مبذول کرانا چاہتا ہوں کہ کشمیر کا مستقبل کیا ہو؟ گو یہ بڑا نازک مسئلہ ہے لیکن ہمارا فرض ہے کہ ہم حقائق کا سامنا کریں۔ کشمیر کے مستقبل کے بارے میں اخلاص پر مبنی ایک سے زیادہ آراء ہو سکتی ہیں۔ میں ان لوگوں میں سے نہیں ہوں جو اپنے سے مختلف رائے رکھنے والوں کے بارے میں سوچنے لگیں کہ لازماً ان کی رائے مفاد پرستی یا دوسروں کا آلہ کار ہونے پر مبنی ہے۔ اس بات کی ضرورت ہے کہ ہم جذبات سے بالاتر ہو کر مختلف SCENARIOS کا تجزیہ کریں۔ ان کے حسن و قبیح کو متعین کریں۔ مقصود اور TACTIC دونوں اعتبارے ان SCENARIOS کا جائزہ لیں۔ کیونکہ کبھی ایسا بھی ہوتا ہے کہ کہ ایک چیز جو بطور


کشمیر: آزادی کی جدوجہد TACTIC اختیار کی جاتی ہے، کچھ عرصے بعد مقصود بن جاتی ہے۔ ہمارے ذہن میں مستقبل کے کشمیر کا کیا نقشہ ہے، اسے کسی صورت بھی نظر انداز نہیں ہونا چاہیے۔ اس کا تجزیہ ہونا چاہیے اگر اس پہلو سے ہمارے درمیان اتفاق رائے ہو جائے تو نہوالمراد اور اگر اتفاق رائے نہ ہو تو بھی ہمیں ایک دوسرے کی رائے کا لحاظ رکھتے ہوئے ایسی حکمت عملی وضع کرنی چاہیے جس سے موجودہ صورت
حال میں زیادہ سے زیادہ بہتر نتائج حاصل ہو سکتے ہوں ۔
ہمارے جو بھائی مقبوضہ کشمیر میں تحریک آزادی چلا رہے ہیں۔ الحمد اللہ ہم ان کے جذبات و احساسات اور تمناؤں سے پوری طرح واقف ہیں۔ اس پہلو پر گفتگو ہونی چاہیے اور اس مسئلہ کی حساسیت (SENSITIVITY) کو ملحوظ رکھتے ہوئے ہمیں ایسا راستہ اختیار کرنا ہے جس میں ہمارے درمیان کامل ہم آہنگی پائی جائے اور اگر یہ نہ ہو سکے تو کم از کم ایک مفاہمت موجود رہے۔ ہمیں مقاصد (ENDS) اور ذرائع (MEANS) کے فرق کو ملحوظ رکھتے ہوئے ENDS کو فوقیت دینی ہے۔ مجھے بڑی خوشی ہے کہ مختلف نقطہ ہائے نظر رکھنے والے ساتھیوں نے جس طرح RESPOND کیا ہے اور جس طرح ماضی میں ہم نے ایک میز کے گرد بیٹھ کر بات چیت کی ہے، ان شاء اللہ آئندہ بھی یہی رویہ رہے گا۔ جہاں ماضی کے واقعات باعث تقویت ہیں وہیں پاکستان اور آزاد کشمیر کی تمام سیاسی جماعتیں مل کر چلنے کی کوشش کر رہی ہیں۔ اسی طرح مقبوضہ کشمیر میں جہاد آزادی میں معروف قوتوں کے درمیان ہم آہنگی ہے۔ اس صورت حال کو سامنے رکھ کر ہمیں سوچنا چاہیے کہ
سیاسی مقاصد میں ہمارا ہدف کیا ہو۔ استصواب رائے، اقوام متحدہ کی قرارداد، آزادی یا کچھ اور ۔ آخر میں ایک بات یہ عرض کرنا چاہتا ہوں کہ اس وقت تعمیر میں جو جد وجہد ہو رہی ہے، جہاں تک میں نے اس کا مطالعہ کیا ہے اس کا سب سے پہلا ہدف ہندوستان کی غلامی سے آزادی حاصل کرنا ہے۔ دوسری چیز اسلامی تشخص کی حفاظت اور ہندو تہذیب کے مقابلے میں اسلامی تہذیب و ثقافت کا احیاء ہے۔ تیسری چیز اس تحریک کے کارکنوں کی پاکستان سے محبت و عقیدت اور اس سے وابستہ امیدیں اور توقعات ہیں۔ تحریک کے یہ تین STRANDS میں نے کسی کتابی انداز میں نہیں بلکہ گھرے اور وسیع تعلق خاطر کی بناء پر محسوس کیے ہیں۔ ہم جو بھی
حکمت عملی اختیار کریں اس میں ان تینوں پہلوؤں کو پیش نظر رہنا چاہیے۔ ان چند ابتدائی کلمات کے ساتھ میں ایک بار پھر آپ سب حضرات کو خوش آمدید کہتا
ہوں ..... شکریہ

